
LEGAL ISSUES OF ENSURING PUBLIC PARTICIPATION IN SOLUTION OF 
ENVIRONMENTAL ISSUES IN CITIES 

Uzakova Guzal Sharipovna, 
Professor of the Environmental Law Department 
of Tashkent State University of Law, 
Doctor in Law 
E-mail: guzalsharipovna@gmail.com  
http://www.orcid.org/0000-0001-9357-3200  

Abstract. Today, the majority of the world’s population lives in cities. Ensuring environmental sustainability in 
populated areas is critical to achieving the goals set out in the United Nations Sustainable Development Program. 
In addition, the rules set out in the new UN Urban Development Program (Habitat III) will play a key role in 
ensuring the sustainable development of cities. Given that the world's population lives mainly in anthropogenically 
changing regions, more precisely in populated areas, ensuring a comfortable environment for citizens is achieved 
through sustainable urban development. That is why today the work on greening of cities is given importance at 
the local, regional and even global levels. The participation of civil society institutions and the general public in 
this process takes several forms. In particular, the expansion of public participation in the approval of master plans 
for cities and other settlements is seen as an important tool in protecting the property and other rights of citizens. 
Institute of Civil Society in the Republic of Uzbekistan, based on long-standing historical traditions - "Citizens' Self-
Government Bodies" to participate in environmental monitoring in urban areas, implementation of information 
policy in cities, close cooperation with the public, active partnership and cooperation with public authorities, 
environmental issues can participate in management activities aimed at the development of cities through 
solutions through urban planning. 

Keywords: environmental issues, sustainable development, public control, environmental control, civil society 
institutions. 

SHAHARLARDA ATROF MUHIT MASALALARINI HAL ETISHDA 
JAMOATCHILIK ISHTIROKINI TAʼMINLASHNING HUQUQIY MASALALARI 

Uzakova Goʻzal Sharipovna, 
Toshkent davlat yuridik universiteti  
Ekologiya huquqi kafedrasi professori,  
yuridik fanlari doktori (DSc) 

Annotatsiya. Bugungi kunda dunyo aholisining aksariyati shaharlarda yashaydi. Aholi zich joylashgan hududlarda 
ekologik barqarorlikni taʼminlash Birlashgan Millatlar Tashkilotining Barqaror rivojlanish dasturida belgilangan 
maqsadlarga erishish uchun juda muhimdir. Bundan tashqari, BMTning yangi Shaharsozlik dasturida (Habitat III) 
belgilangan qoidalar shaharlarning barqaror rivojlanishini ta’minlashda muhim rolni oʻynaydi. Dunyo aholisi 
asosan antropogen oʻzgargan hududlarda, aniqrogʻi, aholi zich joylashgan hududlarda yashashini hisobga olsak, 
fuqarolar uchun qulay muhitni taʼminlash barqaror shaharsozlik orqali amalga oshiriladi. Shu sababli bugungi 
kunda shaharlarni koʻkalamzorlashtirish ishlariga mahalliy, mintaqaviy va hatto global miqyosda ahamiyat 
berilmoqda. Fuqarolik jamiyati institutlari va keng jamoatchilikning bu jarayonda ishtiroki bir necha shakllarda 
amalga oshiriladi. Xususan, shaharlar va boshqa aholi punktlarining bosh rejalarini tasdiqlashda jamoatchilik 

mailto:guzalsharipovna@gmail.com
http://www.orcid.org/0000-0001-9357-3200


SCIENCEPROBLEMS.UZ-Ijtimoiy-gumanitar fanlarning dolzarb muammolari № 1 (6) – 2026  

 

107 

ishtirokini kengaytirish fuqarolarning mulkiy va boshqa huquqlarini himoya qilishda muhim vosita sifatida 
qaralmoqda. Oʻzbekiston Respublikasida uzoq yillik tarixiy anʼanalarga asoslangan fuqarolik jamiyati instituti 
boʻlgan fuqarolarning oʻzini oʻzi boshqarish organlari – shahar hududlarida ekologik monitoringda, shaharlarda 
axborot siyosatini amalga oshirishda, jamoatchilik bilan yaqindan hamkorlikda, davlat hokimiyati organlari bilan 
faol sheriklik va hamkorlikda ishtirok etish, ekologik muammolarni hal qilishda shaharsozlik orqali yechimlar 
orqali shaharlarni rivojlantirishga qaratilgan boshqaruv faoliyatida ishtirok etishi mumkin. 

Kalit soʻzlar: atrof muhit masalalari, barqaror rivojlanish, jamoatchilik nazorati, ekologik nazorat, fuqarolik 
jamiyati institutlari. 

DOI: https://doi.org/10.47390/SPR1342V6I1Y2026N12  

Bugungi kunda ekologik muammolar jamiyat taraqqiyotidagi eng dolzarb masalalardan 

biri sifatida namoyon bo‘lmoqda. Xususan, insonni o‘rab turgan tabiiy muhitni asrash, tabiiy 

resurslardan oqilona va barqaror foydalanish, shaxsning ekologik huquqlarini kafolatlash, 

ekologik boshqaruv jarayonlarida jamoatchilik ishtirokini kuchaytirish, shuningdek, shaharlar 

va boshqa aholi punktlarida aholining qulay yashash muhitini yaratish yuridik fan doirasidagi 

muhim yo‘nalishlar sifatida e’tirof etilmoqda. 

Oʻzbekiston Respublikasida atrof muhit masalalarini hal etishda jamoatchilikning 

ishtirokini taʼminlash maqsadida soʻnggi yillarda bir qator qonun hujjatlari qabul qilindi. 

Jumladan,  yangi tahrirda qabul qilingan Konstitutsiyaning 49-moddasida fuqarolarning 

ekologik huquqlari ham aks ettirildi. Mazkur huquqlar sirasiga fuqarolarning qulay atrof 

muhitga ega boʻlish huquqi, ekologik axborot olish huquqi, shaharsozlik  hujjatlarini 

jamoatchilik muhokamasidan oʻtkazish huquqi kiritildi. Shuningdek, “Tabiatni muhofaza qilish 

toʻgʻrisida”gi qonunining 12-moddasida fuqarolar tabiatni muhofaza qilish boʻyicha jamoat 

tashkilotlariga birlashish huquqiga ega ekanligi belgilab qoʻyilgan. Oʻzbekiston Respublikasi 

“Jamoatchilik nazorati toʻgʻrisida”gi qonunning 6-moddasida jamoatchilik nazoratining 

shakllari sifatida quyidagilardan belgilangan: davlat organlariga murojaatlar va soʻrovlar, 

davlat organlarining ochiq hayʼat majlislarida ishtirok etish, jamoatchilik muhokamasi, 

jamoatchilik eshituvi, jamoatchilik monitoringi, jamoatchilik ekspertizasi, jamoatchilik fikrini 

oʻrganish, fuqarolarning oʻzini oʻzi boshqarish organlari tomonidan davlat organlari mansabdor 

shaxslarining hisobotlari va axborotini eshitish. “Ekologik nazorat toʻgʻrisida”gi qonunda esa, 

jamoat ekologik nazorati ekologik nazoratning bir turi sifatida belgilab qoʻyildi. Vazirlar 

Mahkamasining 2015-yil 8-oktyabrdagi 287-son qarori bilan tasdiqlangan “Jamoatchilik 

ekologik nazoratini amalga oshirish tartibi toʻgʻrisida” Namunaviy Nizomda esa, mazkur 

nazoratni amalga oshirish tartibi belgilab qoʻyilgan. 

 Oʻzbekiston Respublikasining “Ekologik ekspertiza, atrof-muhitga taʼsirni baholash va 

strategik ekologik baholash toʻgʻrisida”gi qonuni 5-moddasida jamoatchilik ishtiroki 

qonunning muhim prinsiplaridan biri sifatida belgilangan. Shuningdek, qonunda jamoat 

ekologik ekspertizasi ekologik ekspertizaning bir turi sifatida belgilangan.  

Taʼkidlash joizki, Oʻzbekiston Respublikasi Prezidentining 2019-yil 30-oktyabrdagi  

PF-5863-son Farmoni bilan tasdiqlangan “2030-yilgacha boʻlgan davrda Oʻzbekiston 

Respublikasining Atrof muhitni muhofaza qilish Konsepsiyasi”da ekologik taʼlim masalasiga 

ham alohida eʼtibor qaratilib, ekologik madaniyat va taʼlimni shakllantirish – fuqarolik jamiyati 

institutlarini jalb etgan holda, aholining uzluksiz ekologik taʼlimi kompleks tizimini tashkil 

etish, atrof muhit masalalari boʻyicha qarorlar qabul qilishda aholining ishtirok etishi 

konsepsiyaning asosiy yondashuvlaridan biri sifatida belgilangan. Qolaversa, Bu borada 

Vazirlar Mahkamasining 2019-yil 27-maydagi 434-son qarori bilan Oʻzbekiston Respublikasida 

Ekologik taʼlimni rivojlantirish konsepsiyasi tasdiqlanishi muhim ahamiyatga ega boʻldi. [1] 

Milliy qonunchilikda atrof muhit masalalarining oʻz ifodasini topishi koʻp jihatdan 

Oʻzbekiston Respublikasining xalqaro hujjatlarni tan olishi va ularni milliylashtirishi bilan 

bogʻliqdir.  

Taʼkidlash joizki, BMTning Ming yillik deklaratsiyasida (2000) tabiatga hurmat bilan 

munosabatda boʻlishning ahamiyati koʻrsatilgan: “Barcha tirik organizmlar va tabiiy resurslarni 

muhofaza qilish va oqilona foydalanishning asosida barqaror rivojlanish tamoyillari yotadi. 

Faqat shu yoʻl bilan avlodlarimiz uchun tabiat bizga bergan ulkan boylikni saqlab qolishimiz 

mumkin. Ishlab chiqarish va isteʼmol qilishning hozirgi barqaror boʻlmagan shakllari kelajak 

farovonligi va avlodlarimizning farovonligi manfaatlariga muvofiq oʻzgartirilishi kerak”. [2]  

Xalqaro hujjatlarda aholining barqaror rivojlanish va shaharsozlik muammolarini hal 

etishda ishtirok etishi tobora koʻproq aks etilmoqda. 2030-yilgacha boʻlgan davrda Barqaror 

rivojlanish sohasidagi kun tartibi, harakatlar uchun qoʻllanma sifatida 2030-yilga qadar “butun 

dunyo boʻylab” odamlarga barqaror rivojlanish va tabiat bilan uygʻun turmush tarzi toʻgʻrisida 

tegishli axborotlar va maʼlumotlarni taʼminlash vazifasini belgilab berdi. Shuningdek, 

Shaharlarni rivojlantirish boʻyicha yangi dastur (Habitat III) fuqarolarni jamoat hayotiga faol 

jalb qilish, shahar aholisi oʻrtasida daxldorlik va masʼuliyat hissini shakllantirish, shuningdek, 

davlat hokimiyati organlari va fuqarolik jamiyati oʻrtasida shahar va hududiy siyosat 

masalalarida toʻgʻridan-toʻgʻri sheriklik va hamkorlik tamoyillariga asoslanadi. 

Oʻzbekiston Respublikasi Shaharsozlik kodeksining 5-moddasida Oʻzbekiston 

Respublikasida fuqarolarning shaharsozlik faoliyatini amalga oshirishda ishtirok etishi 

shaharsozlik faoliyati amalga oshirilishida fuqarolarning qulay yashash va faoliyat koʻrsatish 

muhiti bilan taʼminlanish huquqining muhim tarkibiy qismi sifatida eʼtirof etiladi. Shu bilan 

birga shaharsozlik faoliyatining asosiy talablaridan biri – shaharsozlik faoliyati sohasida 

qarorlarning muhokamasi va qabul qilinishida fuqarolar, jamoat birlashmalari ishtirok etishi 

uchun sharoitlarni taʼminlash hisoblanadi (Shaharsozlik kodeksining 6-moddasi).  

Yuqoridagilardan tashqari, Shaharsozlik kodeksining 10-moddasida aynan fuqarolar, 

fuqarolarning oʻzini oʻzi boshqarish organlari va jamoat birlashmalarining shaharsozlik 

faoliyati sohasidagi qarorlarning muhokamasi va qabul qilinishidagi ishtiroki masalalari 

tartibga solingan. Unga koʻra, fuqarolar, fuqarolarning oʻzini oʻzi boshqarish organlari va jamoat 

birlashmalari yashash va faoliyat koʻrsatish muhitining holati, taxmin qilinayotgan 

oʻzgarishlari, aholi punktlarining bosh rejalari, uy-joy-fuqarolik obyektlarining qurilishi, 

rekonstruksiyasi, hududlarning obodonlashtirilishi, muhandislik va transport 

kommunikatsiyalarining oʻtkazilishi toʻgʻrisida oʻz vaqtida va ishonchli, toʻliq axborot olish 

hamda shaharsozlik faoliyati haqidagi oʻzga axborotni olish huquqiga ega. 

Fuqarolar, fuqarolarning oʻzini oʻzi boshqarish organlari va jamoat birlashmalarini 

shaharsozlik faoliyati toʻgʻrisida xabardor qilish davlat organlari tomonidan ommaviy axborot 

vositalari orqali, shuningdek jamoat muhokamalari oʻtkazish, ekspozitsiya va koʻrgazmalar 

tashkil etish yoʻli bilan amalga oshiriladi. Fuqarolar, fuqarolarning oʻzini oʻzi boshqarish 

organlari va jamoat birlashmalari shaharsozlik hujjatlari tasdiqlangunga qadar ularni 

muhokama qilish, ularga takliflar kiritish va shaharsozlik faoliyati sohasidagi qarorlarni 

tayyorlashda ishtirok etish huquqiga ega. 

Davlat organlari fuqarolar, fuqarolarning oʻzini oʻzi boshqarish organlari hamda jamoat 

birlashmalarining manfaatlariga daxldor, shaharsozlik faoliyati masalalariga taalluqli 

murojaatlarini oʻz vakolatlari doirasida koʻrib chiqadilar va ularga belgilangan muddatlarda 

asosli javoblar taqdim qiladilar. 

Fuqarolar, fuqarolarning oʻzini oʻzi boshqarish organlari va jamoat birlashmalari, 

basharti shaharsozlik faoliyati ularning manfaatlariga daxl etadigan boʻlsa, quyidagi 

huquqlarga ega: 

shaharsozlik toʻgʻrisidagi qonun hujjatlari buzilgan taqdirda binolar, inshootlar va 

boshqa obyektlarning joylashtirilishi, loyihalashtirilishi, qurilishi, rekonstruksiyasi yoki 

foydalanishga topshirilishi toʻgʻrisidagi qarorning maʼmuriy yoki sud tartibida bekor qilinishini 

talab qilish; 

korxonalar faoliyatini, shuningdek boshqa koʻchmas mulk obyektlaridan foydalanishni, 

basharti ularni ishlatish shaharsozlik toʻgʻrisidagi qonun hujjatlarini buzgan holda amalga 

oshirilayotgan boʻlsa, maʼmuriy yoki sud tartibida cheklash, toʻxtatib turish yoki taqiqlashni 

talab qilish; 

shaharsozlik toʻgʻrisidagi qonun hujjatlari buzilganligi munosabati bilan fuqarolarning 

hayoti, sogʻligʻi va mol-mulkiga, shuningdek fuqarolarning oʻzini oʻzi boshqarish organlari va 

jamoat birlashmalari mol-mulkiga yetkazilgan zararning oʻrnini qoplash toʻgʻrisida sudga daʼvo 

taqdim qilish; 

shaharsozlik toʻgʻrisidagi qonun hujjatlarini buzganlikda aybdor shaxslarni qonunda 

belgilangan tartibda javobgarlikka tortishni talab qilish; 

shaharsozlik hujjatlari tasdiqlangunga qadar oʻz mablagʻlari hisobidan ularning 

mustaqil ekspertizadan oʻtkazilishini tashkil etish. 

Bizning fikrimizcha, fuqarolarning shaharsozlik sohasidagi qarorlarni qabul qilishda va 

ularning manfaatlarini taʼminlashda ishtirok etishining asosiy shakli jamoatchilik 

muhokamalari boʻlib, uning natijalari hududlarni rejalashtirishda, shaharsozlik 

rejalashtirishda va baʼzi hollarda hududlarni rejalashtirish va ajratishda hisobga olinishi lozim. 

Jamoatchilik muhokamalarini oʻtkazishning asosiy tamoyillari boʻlib quyidagilar 

hisoblanadi: jamoatchilik muhokamalarini oʻtkazishning majburiyligi, hududiylik (har bir aholi 

punktida), ishtirok etish uchun teng imkoniyatlar, axborot mavjudligi, ochiqlik. Ushbu 

tamoyillarga asoslanib, xalq deputatlari Kengashlari tegishli hudud uchun jamoatchilik 

muhokamalarini tashkil etish va oʻtkazish tartibini belgilashlari maqsadga muvofiqdir. 

Bu borada Oʻzbekiston Respublikasi Prezidentining “Oʻzbekiston Respublikasi qurilish 

tarmogʻini modernizatsiya qilish, jadal va innovatsion rivojlantirishning 2021–2025-yillarga 

moʻljallangan strategiyasining tasdiqlash toʻgʻrisida” 2020-yil 27-noyabrdagi PF–6119-son 

Farmonida aholi punktlarining bosh rejalarini jamoatchilik muhokamasi natijalarini hisobga 

olgan holda tasdiqlash tartibi belgilanganligini alohida taʼkidlash lozim. Xususan, unga koʻra, 

qurilish ustidan jamoatchilik nazoratini taʼminlashning 4 ta bosqichini nazarda tutuvchi aholi 

punktlarining bosh rejalarini jamoat muhokamasiga qoʻyishning yangi tartibi joriy etilgan. 

Bunda, 1-bosqichda fuqarolar jamoat muhokamasini oʻtkazish tartibi, joyi va muddatlari haqida 

tanishtiriladi; 2-bosqichda aholi punkti bosh rejasining loyihasi boʻyicha jamoat muhokamalari 

oʻtkaziladi; 3-bosqichda jamoat muhokamasi natijalari asosida jamoat fikri tahlil qilinadi;  

4-bosqichda jamoat muhokamasi natijalari haqida ommaviy axborot vositalari, shu jumladan, 

internet tarmogʻi orqali aholi xabardor qilinadi.  

Albatta, mazkur huquqiy mexanizmning belgilanishi ushbu sohada fuqarolar ishtirokini 

huquqiy jihatdan taʼminlashda muhim ahamiyatga ega. Fikrimizcha, mazkur holatda 

jamoatchilik muhokamasi natijalarining inobatga olinishi, ushbu muhokamalar natijalari 

mutasaddi rahbarlar tomonidan koʻrib chiqilishi shartligini belgilab qoʻyilishi maqsadga 

muvofiq boʻlardi. 

Bir tomondan, fuqarolarning maʼmuriy qarorlar qabul qilish irodasini ifoda etishning 

asosiy shakli sifatida jamoatchilik muhokamalarining roli, muayyan faoliyat turlari boʻyicha 

qarorlar qabul qilishda jamoatchilik ishtirokining xalqaro tamoyillariga mos keladi, boshqa 

tomondan, fuqarolar irodasini bunday ifoda etishning huquqiy oqibatlari toʻgʻrisidagi masala 

hal qilinmay qolmoqda. Darhaqiqat, fuqarolarning jamoatchilik muhokamalarida bildirilgan 

fikri ijobiy ham yoki salbiy ham boʻlishi mumkin, obyektiv holatlarga asoslanishi yoki yuzaga 

kelgan muammoga subyektiv munosabatning natijasi boʻlishi ham mumkin. 

Shaharlarni barqaror rivojlantirish muammolarini hal qilishda aholining ishtirok etish 

samaradorligi fuqarolarning tabiiy resurslardan foydalanuvchi hamda muhofaza tadbirlarining 

bevosita ishtirokchisi sifatida ijtimoiy munosabatlarga taʼsir koʻrsatishi bilan bogʻliq. 

Shaharlarni rivojlantirishni rejalashtirishning dastlabki bosqichlarida aholining amalda 

ishtirok etmasligi, ushbu munosabatlar subyektlariga maʼlumot yetib bormasligi yoki ushbu 

maʼlumotlarning oʻz vaqtida berilmaganligi, tomonlarning barqaror rivojlanishga mos 

kelmagan tarzda bir-birlari bilan muloqot qilishni istamasliklari, jamoatchilik ishtirokiga oid 

qonunchilik normalarining samaradorligini pasaytiradi va natijada ularning ijtimoiy 

yoʻnaltirilganlik holati rivojlanmaganligini koʻrsatadi. 

Bunday sharoitda aholi yuqorida koʻrsatilgan qonunlar tomonidan berilgan huquqlarni 

amalga oshirish orqali muammoga oʻz munosabatini bildirishga majbur (masalan, atrof-

muhitni muhofaza qilish faoliyati bilan shugʻullanadigan ijtimoiy notijorat tashkilotlarini 

tuzish; atrof-muhit holati va uni muhofaza qilish choralari toʻgʻrisida maʼlumot olish toʻgʻrisida 

davlat hokimiyati va mahalliy oʻzini oʻzi boshqarish organlariga murojaatlarni yuborish; atrof-

muhitni muhofaza qilishga oid masalalar yuzasidan yigʻilishlar, mitinglar, namoyishlar, 

yurishlar oʻtkazish, petitsiyalarga imzo toʻplashda ishtirok etish, jamoat ekologik ekspertizasini 

oʻtkazish boʻyicha takliflar kiritish va uni oʻtkazishda qatnashish, atrof-muhitni muhofaza qilish 

muammolarini hal qilishda hokimiyat organlariga yordam berish va h.k). Biroq, bu yerda ham 

atrof-muhitni muhofaza qilish sohasida subyektiv huquqlarni amalga oshirish bilan bogʻliq 

muammolar mavjud. 

Soʻnggi yillarda qonun hujjatlarida jamoatchilik ishtirokiga oid erishilgan aniq 

yutuqlardan biri bu jamoatchilik nazorati institutining takomillashuvi, jamoat ekologik 

nazorati inspektorlari maqomining mustahkamlanganligi bilan bogʻliq.[3] Biroq, aholining 

huquqiy imkoniyatlaridan xabardorligi darajasi pastligi ushbu normalarning samaradorligini 

sezilarli darajada pasaytiradi. 

Shaharlarning barqaror rivojlanishi, davlat va aholi, quruvchi (investor) va fuqarolar 

oʻrtasidagi munosabatlarda barqarorlikka erishish orqali, ishtirokchilar oʻrtasidagi teng 

muloqot va sheriklik orqali hududni rivojlantirish masalalarini hal qilish maqsadga muvofiq. 

Shaharlarni barqaror rivojlantirish masalalarini hal qilishda jamoatchilikning faol 

ishtirok etishi har bir fuqaroning ongini shahar hayotidagi teng element sifatida iqtisodiy va 

ijtimoiy muammolar bilan bir qatorda atrof-muhitni muhofaza qilish zarurati tomon 

yoʻnaltirishga imkon beradi. Fuqarolarning ekologik jihatdan barqaror shaharlarni 

rivojlantirish masalalarini hal etishda ishtirok etishining haqiqiy taomillari va kafolatlarigina, 

“vaziyatga oʻz vaqtida taʼsir qilish” imkoniyati bilan sheriklik asosida yaratilgan bunday 

ishtirokning aniq tizimi, shaharlarda atrof-muhitni muhofaza qilish sohasida toʻgʻri siyosat 

yuritishga imkon beradi. 

Taʼkidlash joizki, atrof-muhit bilan bogʻliq boʻlgan masalalar boʻyicha qarorlar qabul 

qilish jarayonida jamoatchilikning axborot olish imkoniyati, ishtiroki va odil sudlovga erishish 

imkoniyati toʻgʻrisidagi konvensiyaga – Orxus konvensiyasiga Oʻzbekiston Respublikasining 

qoʻshilishi sohaga oid qonun hujjatlarini takomillashtirishda asos vazifasini oʻtamoqda. [4]  

Davlat organlarining shahar atrof-muhitini muhofaza qilishdagi mavqeyini 

mustahkamlash va nomarkazlashtirish sharoitida xalqaro koʻrsatmalarda va Birlashgan 

Millatlar Tashkilotining 2007-yil 20-apreldagi 21/3-sonli va 2009-yil 3-apreldagi 22/8-sonli 

BMT – aholi punktlari boʻyicha Habitat rezolyutsiyalarida bayon etilgan barcha uchun 

nomarkazlashtirish va bazaviy xizmatlarga kirish xalqaro tamoyillarining Boshqaruv kengashi 

tomonidan qabul qilingan xalqaro koʻrsatmalarda koʻrsatilgan qoidalar muhim ahamiyat kasb 

etadi.[5] 

1996-yildan beri xalqaro hamjamiyatning saʼy-harakatlari mahalliy davlat hokimiyati 

organlarining rolini kuchaytirish, shaharlarning barqaror rivojlanishi jarayonida ularning 

salohiyatini oshirishga qaratilgan. Mahalliy davlat hokimiyati organlari fuqarolarga yaqinroq 

boʻlganligi sababli, respublika darajasidagi davlat boshqaruv organlariga nisbatan aholi 

punktlarining rivojlanishiga koʻproq hissa qoʻshishlari kerak. 

“Habitat II” kun tartibining (1996-y.) 177-bandiga binoan, aholi punktlarining barqaror 

rivojlanishiga “funksiyalarni samarali nomarkazlashtirish, siyosatni boshqarish, qonun 

chiqaruvchi hokimiyatni taʼminlash va oddiy fuqarolarga eng yaqin boʻlgan va ularning 

manfaatlarini eng yaxshi tarzda himoya qiladigan mahalliy hokimiyat organlariga yetarli 

mablagʻlar ajratish” orqali erishish mumkin.[6] Keyinchalik ushbu pozitsiya Yangi ming 

yillikdagi shaharlar va boshqa aholi punktlari toʻgʻrisidagi deklaratsiyada ham, Shaharlarni 

rivojlantirish yangi dasturida (Habitat III) ham qoʻllab-quvvatlandi.  

Mamlakatimizda atrof-muhitni muhofaza qilish va tabiatdan oqilona foydalanish 

muammolariga boʻlgan eʼtiborni kuchaytirgan holda, fuqarolarning oʻzini oʻzi boshqarish 

organlarining roli xalq hokimiyatchiligining muhim vositasi sifatida asta-sekin 

mustahkamlanib bordi. Oʻtgan yillar davomida oʻtkazilgan, shu jumladan maʼmuriy-hududiy 

tuzilmani takomillashtirishga qaratilgan islohotlar fuqarolarning oʻzini oʻzi boshqarish 

organlarining atrof-muhitni muhofaza qilish va tabiatdan foydalanish sohasidagi vakolatlariga 

ham sezilarli taʼsir koʻrsatdi. 

Shunday boʻlsa-da, taʼkidlash lozimki, ekologiya sohasidagi asosiy qonun boʻlgan 

“Tabiatni muhofaza qilish toʻgʻrisida”gi Qonunda fuqarolarning oʻzini oʻzi boshqarish 

organlarining atrof-muhitni muhofaza qilish sohasidagi vakolatlari koʻrsatib oʻtilishi zarur. 

Fikrimizcha, ushbu Qonunni 101-modda bilan toʻldirib, unda fuqarolarning oʻzini oʻzi 

boshqarish organlarining tabiatni muhofaza qilish sohasidagi vakolatlarini belgilash lozim. 

Kelgusida Ekologiya kodeksi qabul qilinganda ham fuqarolarning oʻzini oʻzi boshqarish 

organlarining atrof-muhitni muhofaza qilish sohasidagi vakolatlarini alohida moddada 

belgilash maqsadga muvofiqdir.  

Shuningdek, mahalliy davlat hokimiyati organlarining ham aholi punktlarida atrof-

muhitni muhofaza qilish bilan bogʻliq vakolatlarini kengaytirish maqsadga muvofiqdir. 

Xususan, ularga xoʻjalik va boshqa faoliyatlarni amalga oshirishda shovqin, tebranish, elektr, 

elektromagnit, magnit maydonlar va atrof-muhitga, shahar va qishloq aholi punktlari, dam olish 

joylari, yovvoyi hayvonlar va qushlarning yashash, jumladan ularni koʻpaytirish joylari, tabiiy 

ekologik tizimlar va tabiiy landshaftlarga boshqa salbiy jismoniy taʼsirlarning oldini olish va 

yoʻq qilish uchun zarur choralarni koʻrish bilan bogʻliq vakolatni berish maqsadga muvofiq. 

Fuqarolarning o‘zini o‘zi boshqarish organlari shahar hududlarida yuqori sifatli atrof-

muhitni ta’minlash jarayonida bir qator muhim faoliyat yo‘nalishlarida ishtirok etishlari 

mumkin. Jumladan, shahar miqyosida ekologik monitoringni amalga oshirishda qatnashish, 

shaharlarda ekologik axborot siyosatini yuritish, jamoatchilik bilan uzviy aloqalarni yo‘lga 

qo‘yish va “bog‘lovchi bo‘g‘in” vazifasini bajarish, davlat hokimiyati organlari bilan faol 

hamkorlik va sheriklikni rivojlantirish muhim ahamiyat kasb etadi. Shuningdek, atrof-muhitga 

oid muammolarni shaharsozlik mexanizmlari orqali hal etish, xususan, hududiy rejalashtirish 

va zonalashtirish, hududlarni rivojlantirishni rejalashtirish, shaharsozlik siyosatini 

takomillashtirish hamda qulay, jozibador va innovatsion shahar muhitini yaratish orqali 

shaharlarni rivojlantirishni boshqarish dolzarb vazifalardan biridir. 

Xulosa qilib aytganda, atrof-muhitni huquqiy muhofaza qilishning maxsus tamoyillari 

shahar ekologik muammolarini yagona tabiiy va ijtimoiy tizim sifatida kompleks o‘rganishga 

asoslanadi. Ushbu tamoyillar ekologik-huquqiy munosabatlarning barcha ishtirokchilariga, 

jumladan, fuqarolar, jamoat birlashmalari, qonun ijodkorligi subyektlari, shuningdek, huquqni 

qo‘llash va huquqni muhofaza qilish faoliyatini amalga oshiruvchi organlarga qaratilgan bo‘lib, 

ular asosida shaharlarda atrof-muhitni muhofaza qilish va ekologik holatni yaxshilashga 

qaratilgan aniq va tizimli huquqiy choralarni ishlab chiqish maqsadga muvofiq hisoblanadi. 

